
Konstruktiewe gesprek met die NG Kerk in Afrika

· Kobus Gerber – Algemene Sekretaris Algemene Sinode
Die Moderamen van die NG Kerk het kennis geneem van ongelukkigheid en misverstand in die geledere van die NG Kerk in Afrika (NGKA) tov die Algemene Sinode van die NG Kerk se besluite oor kerkhereniging en die Belydenis van Belhar.


Die Dagbestuur van die Moderamen het ‘n ontmoeting met verteenwoordigers van die NGKA aangevra om die besluite van die Algemene Sinode persoonlik aan hulle deur te gee en te verduidelik. Die ontmoeting het op 31 Januarie 2012 in Potchefstroom plaasgevind. Dit was ‘n reguit, eerlike en baie konstruktiewe gesprek. Daar was wedersydse respek vir mekaar se besluite en ‘n diep gevoel van verbondenheid aan mekaar.


Die Dagbestuur van die Moderamen vertrou dat hierdie ontmoeting ‘n stap sal wees om die breër proses van kerkhereniging in die NG Kerkfamilie te bevorder.
Na inhoud

Lees in Kerkbode van 3 Februarie 2012:

Korrupsie kry die wind van voor
Corruption Watch (CW), ’n organisasie wat sigbare slaankrag wil gee aan korrupsiebestryding, het die groenlig gekry van prominente kerkleiers soos die NG Kerk se algemene sekretaris en een van die vise-presidente van die Suid-Afrikaanse Raad van Kerke (SARK), dr Kobus Gerber.


CW, ’n organisasie sonder winsbejag, is deur Cosatu as ’n “burgerlike korrupsiewaghond” in die lewe geroep om iets daadwerklik omtrent die buitengewone hoë vlakke van korrupsie te probeer doen en is verlede week in Johannesburg bekend gestel.

Lees ook:

· Facebook en die kerk

· 21-12-2012 – is dit hierdie keer die einde?

· Quo Vadis, Gereformeerdes?

Kyk na 'n kort videosnit oor die jongste Kerkbode by http://www.kerkbode.co.za/ 
Na inhoud

Boodskap vir vandag – BM diens aan gelowiges
Boodskap vir Vandag word as 'n gratis e-posboodskap deur Bybel-Media uitgestuur. Die daaglikse intekenaars het reeds tot meer as 5 700 gegroei. Teken self sommer nou in deur 'n e-pos te stuur na: adele@bmedia.co.za met jou naam en van, e-posadres en die woord Intekening.

'n Aantal lesers het gevra Mema-Media moet oorweeg om dié boodskappe in klankformaat vry te stel sodat mense in motors, siekes en gestremdes ook toegang tot dié oordenkings kan kry. Die klankboek-CD het pas verskyn en kos R55-00.


'n Verdere ontwikkeling is dat dit ook digitaal, in MP3-formaat, teen R15-00 vir sewe snitte van Bybel-Media se webtuiste aflaaibaar is. 

Bybel-Media inligting, navrae en diensverskaffing: Skakel 00 27 21 873 0822
· Of stuur jou bestelling per e-pos na: bestel@bmedia.co.za
· Of koop direk met jou kredietkaart op die webtuiste: www.bybelmedia.co.za
Na inhoud
Kom slaan ’n bal vir Huis Maerua op 11 Mei 2012

Die Huis Maerua Gholf Dag word DV. op Vrydag 11 Mei by die Omeya Gholflandgoed gehou. Toegangsgeld vir ’n 4 Ball Alliance, wat set-fooie, gholf-karretjie en ontbyt of middagete insluit, beloop N$2800

Putjies kan ook geborg word teen N$2000 & N$3000. 
Slaan twee vlieë met een klap en maak gebruik van die 4 Ball & Hole-aanbod teen net N$4000.
Deelname is beperk tot net 22 spanne en prye ter waarde van N$20 000 is op die spel. Prys-uitdeling sal direk na die Gholf plaasvind.
Kontak Henriette Le Grange vir besprekings en borgskappe by 081 124 9670 of hh@iway.na. Spesifieke gholf-verwante navrae kan aan Francois Hanekom by Omeya gerig word by 081 141 5884.
Na inhoud

Boko Haram-aanvalle eis 200  in Noord-Nigerië 

’n Geopende Deure koördineerder in Nigerië het totaal uitgeput geklink toe hy laat weet het dat hul verwag dat die dodetal, in verlede naweek (21 Januarie) se bomaanvalle in Kano, Bauchi en Tafawa Balewa, tot meer as 200 mense gaan styg.

Die atmosfeer regoor die Noorde van Nigerië is steeds gelaai met spanning en Christene is baie besorg oor die situasie. Volgens hulle staar hul tans gorilla-oorlogvoering vanaf die Islamitiese sekte, Boko Haram, in die gesig. Gerugte van verdere aanvalle word steeds gesirkuleer en vererger net die vrese van Christene in die Noorde. 

Dit blyk dat daar ’n gevoel van simpatie onder regeringsamptenare en tradisionele leiers heers vir die Boko Haram sekte, iets wat uit die aard van die saak ontstellend is vir die Christene. Daar is selfs bewerings dat sommige van die sektelede sekuriteitsdienste geïnfiltreer het, aangesien sommige van die aanvallers gesien is met polisie uniforms en gesofistikeerde wapens.

Kerke in die omgewing is in die proses om lyste saam te stel van die lede wat geaffekteer is.

Een van Geopende Deure se koördineerders het verduidelik dat Geopende Deure se werksaamhede in die stede opgeskort is, maar dat hul oorweeg hoe hul steeds met beplande seminare en ander nood-projekte in die landelike gebiede rondom die stede kan voortgaan.

Gebedspunte:

1. Bid asseblief dat vrede in die Noorde so gou moontlik herstel sal word.

2. Bid dat die regering in staat sal wees om die situasie onder beheer te bring. Bid ook dat die Nigeriese regering moedig sal wees in hul pogings om die situasie in Noord-Nigerië onder beheer te bring. Bid ook dat enige regeringsamptenaar wat dalk die Boko Haram ondersteun en sterk in hierdie wrede aanvalle, ontbloot sal word en dat geregtigheid sal geskied.

3. Bid vir God se beskerming oor Christene en dat Hy hul die genade sal skenk om sterk te staan soos wat hul die onsekerheid en angsvolle omstandighede moet trotseer.

4. Bid vir wysheid vir die Geopende Deure span terwyl hul moet besluit oor hul reaksie op die krisis.

(Christene in Noord-Nigerië ly onder vervolging wat aangevuur word deur die haat wat Islam koester teenoor Christenskap. Islam-geestelikes gaan voort om haat boodskappe teenoor Christene te propageer en indien Moslem-gelowiges enige teken bespeur dat Christenskap groei en dat Moslems bekeer word tot Christenskap, reageer hul met wrede aanvalle. Vele Christene het verlede jaar hul lewens verloor in die groot aantal aanvalle wat geloods is teen Christene in die Noorde.)

www.opendoors.org.za 
Na inhoud
Trauma-genesing Sentrum vir Namibië 
Top of Form

Die Bybelgenootskap van Namibië nooi belangstellendes na ’n geleentheid waar die konsep van' n Trauma-genesing Sentrum vir Namibië bekendgestel sal word.

Ons is almal bewus daarvan dat baie mense in ons gemeenskap ly as gevolg van die trauma wat veroorsaak word deur ongelukke, geweld, mishandeling, oorlog, MIV / VIGS, egskeiding en ander. Verskeie kerke en organisasies is reeds betrokke by die begeleiding van getraumatiseerde mense te help. Dalk het die tyd nou gekom om te fokus op ’n koördinering van bronne deur ’n netwerk heen ten einde die genesing van trauma optimaal aan ons gemeenskappe te bedien.

Die Bybelgenootskap van Namibië is tans in die proses om só 'n netwerk vir Bybel-gebaseerde trauma genesing in Namibië te stig. Behalwe dat dit Bybel-gebaseerd is, sal hierdie Trauma Healing Centre ook anders wees deurdat dit fokus op vrywilligers, gemeenskapwerk en Bybel-stories (in kombinasie met Afrika-stories). Beide volwassenes en kinders is in die fokus.

Dit is 'n inisiatief in samewerking met die Amerikaanse Bybelgenootskap wat reeds die konsep suksesvol geïmplementeer het in' n aantal lande regoor die wêreld.

Die bekendstelling geleentheid word gereël vir Vrydag 16 Maart om 08:30 by die NG Moedergemeente in Windhoek. 
Dr. Margaret Hill van die Amerikaanse Bybelgenootskap sal die konsep en werkwyse verduidelik wat sal uitloop op ’n week-lange opleiding van die eerste vrywilligers gedurende Junie 2012.

Meer besonderhede kan by Suzette (061-235 090 / bsn@nambible.org.na) verkry word. 

Na inhoud
Ons bid vir die wêreld

· Thijs van der Merwe – aan die hand van Patrick Johnstone en Jason Mandryk se Operation World..
Europa  Oppervlakte 22,978,500 vk.km -17% van die wêreld se oppervlakte en 74% daarvan word beslaan deur die Russiese Federasie. 52 lande - al die lande van Europa en die hele Russiese Federasie (met insluiting van Siberië wat tegnies in Asië is sowel as die eiland Ciprus omrede dit deel van die EU is). Bevolking (2010) 732,758,546. Tussen 1500 en 1940 die wêreld es dominante handels en industriële streek. Die ontwikkeling van duur welsynstaat en beperking op handel en industrie het ontwikkeling begin inperk. Die marxistiese ekonomiese beleid in sentraal Europa het selfs ‘n erger impak gehad en veral ‘n negatiewe effek gehad op infrastruktuur, menslike hulpbronne en die ekologie. Die politieke omwentelinge na 1990 en gepaardgaande veranderinge veral in die ekonomie het gelei tot geleidelike herstel van die oud kommunistiese lande se ekonomieë. Die sterk EU, die stabiliteit en welvaart wat dit tot gevolg gehad het, maak Europa tans aantreklik vir mense in minder gegoede dele en daar word in instroming van wettige en onwettige immigrante beleef. Die ineenstorting van die wêreldekonomie in 2008 het die Euro baie geknou en verskeie lande is op die afgrond van bankrotskap, veral Griekeland wat in die soeklig is op die oomblik, maar ook Italië en Portugal en in mindere mate Spanje is werklik in die knyp. Spanje is die werkloosheid onder jong mense 50%. Die Muslim invalle van 8e eeu het Christendom uitgewis in die midde ooste en vir lank Europa afgesny van Afrika en Asië en sodoende evangeliese kontak afgesny. Eers in die Reformasie het die kerk weer ‘n evangelisasie krag geword. Ten spyte daarvan dat Europa in ‘n sekere sin die bakermat van die Christendom was het die kerk oor die afgelope jare agteruitgegaan in Europa sodat slegs ongeveer 10% vandag meelewend is. Die tempo van agteruitgang is ook aan die toeneem. Christene 71.34%; Nie godsdienstig 21.45%; Muslim 6.07%; Boeddhiste 0.35%; Jode 0.29%; Ander 0.19%; Hindoe 0.14%; etniese godsdienste 0.08%; Sikh 0.07%; Ba’hai 0.01%; Chinese godsdienste 0.01%

Loof die Here vir: 1 Die relatiewe vrede in Europa oor die afgelope 60 jaar het bygedra tot groei en stabiliteit. 2 Die ineenstorting van Europese kommunisme wat lande oopgestel het en nuwe groei in die kerk gebring het. Die aanbreek van godsdiensvryheid op ongekende skaal. Die vervolging onder kommunisme was op ongekende skaal en het geweldige impak gehad, onder Stalin in die 1930s is 12 miljoen Christene tereggestel. 3 Die versterking in die evangeliese teenwoordigheid en getuienis in Europa sedert 1990; die nuwe patrone van aanbidding wat mense trek; jeug-netwerke wat besig is om te blom; Post-modernisme se bevraagtekening van die verlede wat groter openheid en selfs ‘n soeke na spirituele oplossings  meegebring het. 

Tree in vir: 1 Die Balkan state met hulle geskiedenis van etniese geweld waar daar steeds spanninge is; 2 die Kaukasus met etniese en godsdienstige diversiteit, geskiedenis van oorloë, geweld en onderdrukking wat gestel is in die olieryke area en die stryd om dominansie in die area; 3 die politieke toekoms van Rusland  nou weer in die weegskaal; 4 Areas van konflik: bid vir vrede in Noord Ierland, die Basque streek van Spanje, Tsjetsjnië in die Russiese Federasie.  Vir die Kerk: 1 Nuwe vitaliteit en egtheid in ‘n tyd waar mense nuwe oplossings soek vir die lewe en sy uitdagings; 2. hoofstroom kerke om hulle evangeliese wortels te herontdek en egte getuies te word; 3. die ontluikende kerk in die lande wat uit kommunisme gekom het.  
Na inhoud
Dementia versorgers word toegerus
Die Michelle Group Trust het in Januarie met ’n intensiewe opleidings program vir versorgers van Dementia-pasiënte begin. Mens dink hier aan persone met bv Alzheimer’s, beroerte, Levy Bodies, Parkinson’s, ens. Dit is 'n sewe weke kursus wat elke Dinsdag en Woensdag op Yakandonga, die Altzheimer-versorgingsoord buite Otjiwarongo. 
“Wat die kursus uniek maak is dat die teorie elke week afgewissel word met 'n week lange praktiese toepassing van die teorie,” vertel ds. Berrie Holtzhausen. “Ons is ook besig om, buiten ons eie 'care workers', nog ses ander vrouens op te lei wat ons kan uitplaas na enige dorp/stad in ons land vir tuis-versorging.”
 
Dit is die eerste sodanige opleiding in Namibië, vir die mense van Namibië, deur mense van Namibië. Net die materiaal is 'ingevoer' en aangepas vir ons eie mense.


Die kursus fokus op die menswees van die dementia persoon. “Dit is nie taak-gerig nie, maar persoon-gerig,” vertel Berrie. “Ons het selfs al beleef hoe iemand wat na beroerte nie meer kon loop nie, opgestaan het en self begin loop het. Die rede? Waarskynlik omdat die benaderingswyse wat ons nou volg hoop gebring het aan iemand wat gelyk het of hy tot niks meer in staat is nie.”

Ds. Berrie kan gekontak word by berrie.holtzhausen@gmail.com of +264 (81) 2833983.
Na inhoud
Sondag Onder die Kameelboom

Mense se lewens word deur gewoontes gekenmerk. Ons doen baie dinge op sekere manier omdat ons daaraan gewoond is om dit juis só te doen. Daarom is dit nie vreemd dat daar ook sekere geloofsgewoontes voorkom nie. (By sommige dalk die gewoonte om nié aan geloofsake aandag te gee nie?) Vandeesweek gaan die Kameelboom-gesels oor geloofsgewoontes. Kom kuier saam – Sondag 12:00 of Dinsdag 09:30. Onder die Kameelboom saai op Kanaal 7 uit. 

Na inhoud
Tokkelok soek boeke...
Clinton Hay wonder of daar nie afgetrede dominees (of manne naby aan aftrede) is wat dalk sal lus wees om van hulle boeke te verkoop nie. Sy dogter swot teologie en sal dalk belangstel om daarvan oor te neem. 

As jy in dié mark is, kontak asseblief vir Clinton by clinton.hay@gmail.com of +264814059346. 

Hugenote Kollege soek nog Uitvoerende Hoof

Die direksie van Hugenote Kollege wag steeds aansoeke vir sy vakante pos van Uitvoerende Hoof in. Die sluitingsdatum vir aansoeke is Vrydag 10 Februarie. 
Ons wil graag alle belangstellendes nooi om biddend oorweging te skenk aan die moontlikheid om aansoek te doen om die betrekking. Die kollege is ‘n kosbare bate van die kerk wat opwindende geleenthede en uitdagings bied vir die toekoms. Die kollege sal voortaan VOO-opleiding verskaf aan studente in Maatskaplike Werk, Gemeenskapsontwikkeling en Teologie. 

Aansoeke en navrae kan gerig word aan Joubert en Genote, Posbus 697, Paarl, 7624; of faks 00 27 21 863 0968; of epos  info@joubertassociates.co.za. Telefoniese navrae kan gerig word aan 00 27 21 863 0966. E-pos kan ook aan Nelis Janse van Rensburg by cjrens@telkomsa.net gerig word. 
Na inhoud
Konferensie – Answer Your Call
Die Khomas Gemeenskapskerk hou op 2 en 3 Maart vanjaar ’n konferensie met Dr’s David & Mamikie Molapo as sprekers.


Dr David Molapo is ’n inspirerende spreker en outeur. Deur sy betrokkenheid by die media bereik hy jaarliks meer as ’n miljoen mense met die boodskap van hoop. Voorts is hy die bestuurskonsultant vir die top 100 maatskappye in Suid-Afrika, stigter van die National Center for Fathering South Africa, president van die John Maxwell Company Africa, direkteur van verskeie maatskappye en voorsitter van die I CAN GROUP.

Sy vrou, Dr Mamikie Molapo, is leraar van die Woord, mentor vir baie vroue en ’n suksesvolle besigheidsleier. As eggenote en ma van twee, verstaan Suster Mamikie die daaglikse uitdagings wat vroue in die gesig staar om verskeie prioriteite te balanseer.


Die program van die konferensie sien soos volg daar uit:          

· Vrydagaand: 19h00-21h00 (NG Kerk Windhoek-Wes, hoeke van Sunbird & Goshawk Str.)

· Saterdagoggend: 8h30 – 12h30, Manne – Khomas Community Church, oorkant Khomasdal Poskantoor

· Saterdagoggend: 8h30-12h30, Vroue – NG Church Windhoek-Wes

· Saterdagaand:  19h00-21h00, NG Church Windhoek-Wes

Konferensie fooie beloop N$150-00 vir al die sessies en ligte versnaperinge. 

Kontak Turn the Tide se kantoor vir meer besonderhede: 061258006, wtb@mweb.com.na
Na inhoud
	Hulle verjaar in die volgende week...

	· Richard Becker (Windhoek-Wes): Dinsdag 7 Februarie; 081-122-8112; richard@ngwes.com  

· Marietjie Poggenpoel (Otjiwarongo): Woensdag 8 Februarie; 067-302012; pgpoggenpoel@gmail.com


Giggel

 ’n Engelse Tannie kom die aand tuis na kerk en kom op ’n inbreker af wat besig is om haar huis leeg te dra.

Sy skrik haar buite weste en skree spontaan: “Stop! Acts 2:38!” 

Die inbreker steek viervoet vas en staan verskrik soos Lot se vrou. Die Tannie bel rustig die polisie en rapporteer die gebeure.

Toe die polisieman (wat in die storie ’n kar gehad en regtig opgedaag het) die dief in die vangwa laai, vra hy hom hoekom hy so botstil gaan staan het. “Al wat die Tannie tog gedoen het, was om die Bybel vir jou aan te haal?”
“Die Bybel aangehaal?” vra die snaar verdwaas. “Sy’t gesê sy’t ’n axe en twee 38’s!”

- Dankie Louis.
Na inhoud
Met liefde uit Schanzen-weg.

